
ЙИСАТ УLА, АРТНАТ УLА, ХАНТЫ МИРЭВ НУПТАH ЯСАH!

Яlап таl тыlащ 
хутмет хатl 2001-мет таl 
вуш эваlт этты питас

Хон мувеван «Хоттэl Таl» по-
статы «Родные-Любимые» форум 
манас. Щёрас моlтаскем хоят, 
айlат ёх семьяйт, ветъяh таl 
моlтаскем яха уlты имет-икет, 
ар няврэм тайты хоттэlат арсыр 
мув сыlат эlты Москва вошан 
яха актащсат.  

Шоши мувев эlты вохам хоя-
тат па усат. Ун вантопсайн яха 
ханшlтантыйм айlат ёх Алек-
сандр Худи па Илона Окотэтто 
катхощъяh семья кутан емаh 
тут вущитты порайн вана во-
хман усhан. Емаh тут Муромской 
Свято-Троицкой нэhат уlты мона-
стырь эlты туса. Щита хоттэlат 
шавиты емаh хоятhан Пётр па 
Феврония лоттаман уllатан. Щи 
тут эlты катхощъяh тут няlм 
тут суна понман Россия мувев 

Пулhават вошан хоятат нётты 
таха пуншса. Кашh хоят, хоя 
нётапса мосаl, хой моlты хорпи 
проектат номасан тайl, хой па 
хоятат пеlа самаl нётты хошийl, 
сита lаваllайт. ЯНАО губер-
натор Дмитрий Артюхов, «Ко-
митет семей воинов Отечества» 
региональной отделение куся нэ 
Любовь Таскаева, округ кусяйт, 
активистат си хар пуншты по-
райн ёхтыlысат. 

«Овс мув хоятlув мосты порайн 
иса нётlат. Коронавирус хонсяпса 
мантыйн, кашаh хоятата нётсат, 
lэтотат, портунат тутlысат. Ин 
СВО хося уlты ёхlува мосты 

Ай кер тыlащ 2024-мет таlна 
нийlмет пус Хон мув Президент 
пирыта питlа. Муh мувув па 
муh нэhхуlу ораhна щит сэhк 
масты вер, йиlап пирыты хан 
хут таl ропытта питl, 2030-мет 
таl моса.

Ловатlна выборат холам хатl 
манта питlат, щит ай кер тыlащ 
15-мет хатl эваlт 17-мет хатl 
моса.
Итта мули камантсы нэм ол, 

хой бюллетенят хоща ханстаlа, 

итта ропытты Президент Влади-
мир Владимирович Путин ищи 
щи лоhалман ол.
Ван хатlап тыlащ 2023-мет таl 

эваlт округ хуват Общественной 
штабат ропытта питсат, lув вант-
та питlат хоты выборат манlат, 
нэмоса нарушение антам ат ол. 
Заседание верам порайна «Незави-
симый общественный мониторинг» 
ассоциация, доклад версат па щи 
лоhам верат пущщи потартсат.

 Вера Климова хансам потар

Хоттэlат шавиты Емаh тут 
Ямал мувева туса

регионата па ДНР, ЛНР муват 
пеlа лакки китса.
«Мин ийимем пиlан шеhк 

воlаh, вещкат партапсайн масай-
ман. Емаh тут няlм шоши муве-
ва ёхтаптаты. Хон мувев ар мув 

сыlат кутан Ямал мувева ортам 
ураhан мет ун ёран ёхатсайман», 
– Александр Худи ястас.
Владимир Путин ястам щи-

ран: «Россия – щит арсыр се-
мьяйт йи ун хоттэl. Муй арат 
таl йи муван уlман, кутаhа 
ант уllысув. Кашh хоят lув 
рут хоятlаl уlапсаяlан уl, рут 
ясhаlан потартаl. Щит эlты 
муh мет самаhа па мосмаhа 
кутlуван уlлув. Яха катlащман 
хоттэl щир уlапсаев шавиман 
мет юраhа йиlув».      
Пулhават вошан тут сун Пётр 

па Павел апостолhан нэмпи 
Турам хота па ЗАГСа lоhаlса. 
Таlта Емаh тут няlмат УрФО 
муват пеlа еllы китсайт.

Зоя Куртямова 
ханшам потар

Ямал муван хоятат нётты таха 
пуншса

пормасат акатlат па 
китlат, семьяйlаl 
пиlан уйтантыlат. 
Си рупата «Еди-
ная Россия» партия 
пиlан яха верlат. Ин 
си хоятат, яха уй-
тантыты па ям верат 
верты ураhан, яlап 
тахайн lэсятсайт», – 
округ кусяев ястас. 
Хоттэl хоятата по-

стам Таlан ар пелак уйтантоп-
сайт, нётопсайт семьяйт кеша 
lэщатlайт. Си тахайн, хой lув 
сирэlан нётапса верты lытlа, 
хоятата нётты верытаl, арсыр 
акцияйт манlат, хон мув кусяйт 
пиlан уйтантыlат. Мет мосты 
нётапса кутан СВО хося уlты 
хоттэl хоятат.
Кашh ты ёхтыlыты хоят 

моlтыя утаlтыты верытаl, но-
масан тайты вераl этаlтыты. 
Си нётты хар Пулhават вошан 
Свердлова 42 вошхулыйн пуншса. 
Округ хоятат, хой па хоятат пеlа 
самаl хошийl, сита lаваllайт. 

Альбина Тырлина ханшам потар

    Хон мув Президент 
       пирыта питlа

Рут ясhаl 
самаlан 
тайсаllы   

Хой хонна lаhхаl ханты ясаhан потрат, айкеlат 
lуhатты – верытаl почтайн муй па 8 (34922) 4-68-
63 телефон хуват ханшlтыты. Там хатlатан ки 
ханшlтантыlты – ай кер тыlащ оlаh хатlат эlты 
газет мощатты верытlаты. 
Мата хоятэм ханшlтантыйс па газетайн ант ёхтыlыlа, 

ищи ясаh вераты. Дирекция печатных СМИ «сектор 
подписки и распространения» телефон хуват инщасаты: 
8 (34922) 3-60-52 доб. 5418. Тамиты ияха понасман 
ханты ясhев еllы туlэв, еllы шавиlэв!

Lух Авт lуhтаlн, ханты ясhан 
аl ёрэмаlан! 

Мир верат
Ар пелак хуl веlпасlаты 

хоятат ин ай кер тыlась унты 
сютсяты питlат. Туп рыбоучаст-
катан па рыбозаводатан рупата 
ар. Хой хоlпат сэваl, хой lуh 
порая lэсятыйl, еhк lэсятаl. 
Хоты Горковской рыбозаводан 
lуh веlпасlаты порая lашкупата 
еhк lэсятlа, ханшlув.

Горка вош хуl потаlтаты 
тахайн мастера рупитты нэ На-
талья Юрьевна Кулик сит эlты 
потар тус: «Горка вошан еhк 
потаlтаты хот тайlув, рыбозаво-
да lуhтасlув, еhк lэсятlув. Ас 
потты тыlась хасям хатlат эlты 
курк тыlась унты 1500 кубиче-
ской метра еhк сопасlаlув. Еhк 
потаlтаты хотэв ветъяh метра 
хуват, вутатаl – lапатхосьяh, 
паlатаl кат метра моlтас. Иса 
тэlаhа еhкан понlэв. Си еhк 
Асов, Lоркурт па Горка вошат 
lашкупата lэсятlайт. 
Еhк потаlтаты хотан катхосьяh 

Lорвош район Лонгортовы кат семья чумо-
вой капитал шитсат. Тохи парщин па вуlы 
сох нюки, кур, улат, кат ухаl lоhаlман уl. 
Семьяйhан «Мужевское» сельскохозяйствен-
ной предприятияйн рупитlаhан. 

Вячеслав Лонгортов бригадира уl. Хутхосьяh 
таl вуlэт шавиман рупитаl. 2022-мет таlан 
Ёмвошан манты lапатмет хон мув вуlы тащ 
ёх конгрессан Lорвош район этаlтысlы. Там 
пуш Надым вошан вуlы ёх емаh хатаlан 
«Кочевая семья» касапсайн касты питlат.  
Роман Лонгортов кимет семья эlты. Lапат 

таl вуlы тащан яhхаl. Хун зооветеринарной 
техникуман утаlтыты етшас, тащан рупитты 
питас. Кашh семьяйн хуlам няврэм энамаl. 
Хасям няврэмhан lуhан сэма питсаhан. 
Там таl сыс Lорвош район куся ху Олег 

Попов касlыты семьяйт пиlан уйтантыты 
питаl. Кат таl сыс 247 ар няврэмаh тащан 
яhхты семьяйт Тазовской, Ямальской, На-
дымской, Приуральской, Пуровской, Lорвош 
районат па Пулhават вош эlты симась нётап-
сайт шитсат. Там таlан хоlна ярсот касаlты 
семья чумовой капиталан маlайт. 

Альбина Тырлина ханшам потар

Хон мувеван 2024-мет таl «Хоттэl Таlа» 
постаман уl. Яlап таl тыlащ 19-мет хатl 
эlты 23-мет хатl унты Москва вошан ВДНХ 
ун вантопса харан «Родные-Любимые» Все-
российской форум верса. Россия мувев куща 
постам таl оlаh хатlаl пуншмаlан, касты 
хара ёхтам семьяйт пеlа мойlапса ясаh 
ястас.

Ханты мирэв эlты ун касты хара Раиса 
па Виктор Пырысевы хоттэl яhхсатан. Lын 
Надым вошан уllатан, хуlам эви па йи 
пох тайlатан. Арсыр касапсаятан нох 
питыlыман па няврэмlан энмаlман 
вош па округ lоват мойlапса нэпекат 
шитман тайlатан. Туняl Раиса Ро-
мановна «Родительская слава» меваl 
посан юкантса. 
«Москва воша нётапса ураhан муh 

пиlэван Герман яйем, Татьяна па На-
талья апщеhаlам, Дарья эвем, Алексей 
lэхуем па Мирослав хиlэм яhхсат. 
Этаlтыты харан па хоттэlат пиlан 
касман, моlты каш вантопса альты па 

lэтоты пасан lэщатты мосас. Щи тумпийн 
ма ёшан ёнтам ханты ернасат, хират па сак 
эlты картам хорамат этаlтысlам. Па муватан 
уlты хоятата иса ощхуль вантты, муй ханты 
хоятlув верты хошlат па муй хорпи сохат 
тайlат», – Раиса Пырысева ястас. 
«Пайlы юш хуват шушаты, нэмоlты та-

хайн аl па тахрамтыяты, сама рахты ханми 
хоятlам», – Геннадий Павлович Кельчин 
касты хара манам мохиlаlа мойlапса ясаh 
китас.

Зоя Куртямова ханшам потар

Ямал мувна корь эваlт понты вакцина 
туса. Lув мет алаhна Ноябрьск СПИД-Центр 
лопасатна ёхтаптаса. Еса олман муниципа-
литетат хуват артlа. Алаh партия – lапат 
щёрс доза – округ охат эваlт лотса.

 Хоты хуl потаlтаты 
тахаята еhк lэсятlа  

хоят рупитаl. Няl хоят еhк 
lэсятаl. Рупитты хоятат 720 ква-
дратной метрайh хошап йиhкан 
шошамlэl. Еhк потаlтаты хотан 
иськи. Сишан хатl сыс йиhкаl 
мохты потlа. Еhк ураhан атэl 
хошап верман уl. 
Еhк порлийн антом шеhк ай 

пулата шукатlа. Транспортёрной 
лента хуват еhк пулат дробилка 
унты манlат. Сита ай пулата 
шукатlайт па па си лента хуват 
кимlы унты, хота lашкупат 
lойlат, lарасята понlайт. 
Хун хуllаl lашкуп эlты ёхlы 

туlайт, лёхитlайт па хольмаh 

киlа lарасята понlайт. Хуllаl 
пирыlайт па атэl lарасята шо-
ковой хуl потаlтаты камерая, 
Пулhават воша хуl lэсятты 
хота китты унты, lэсятlайт. 
Няl симась камера тайlув. 
Таlан хуllаl потаlтам сирн 
тайlайт». 
Горка вош рыбозавода Асов, 

Lоркурт па Горка вош хуl 
веlпасlыты хоятат lуh па таl 
сыс мосятты хуllаl мийlыlат. 
Сиlта хуllаl Пулhават воша хуl 
lэсятты тахаята китlайт. Сита 
умась хуlаh lэтотан lэсятlаюв. 
Кашh округ па па мув хоятат 
си хотан верам хуlаh lэтотат 
lутты па умасьlыман lэты 
верытlат.

Альбина Тырлина 
ханшам потар 

Тащан яhхты 
хоятат 

чумовой капитал 
шитсат

Ун вантопса харан «Хоттэl Таl» пуншса

Ямал мувна корь эваlт понты вакцина туса

«Нэhхэт вакцинайна аматты номасна сэрак 
ант ёхатсаю, мосаh нэhху арры йита питас, мета 
маса Хон мув регионат хуват энамта питас. Щи-
мащ вакцина муh хощев каврам мув регионат 
эваlт туlа. Мет ям сайlапсы щи мос эваlт, 
щит вакцина аматта», – Округ эпидемиология 
коща ныh Людмила Волкова лавас.
Итта округ хуват щимащ мос холна мощатам 

антам. Туняl корь эваlт холамхощъёh щёрс 
нэhху вакцина аматсат.
Мет атмащ щи мос вакцина ант тайты няв-

ремат хоща хайl. 

Вера Лонгортова хансам потар

Айкеlат

Яlап таl тыlащ хольмаh пеlа 
lапатмет хатаlан аратаl хон му-
вев lоватан блокада Ленинграда 
сохнам вуш эlты 80-мет таl-lуh 
постаlа. Муh ханты мир ёхlув 
ищи щита лялясысат, хоят lыl 
шув шавиlысат. Там лопса ма 
вутщиlам Галина Михайловна 
Беленчук (Тоярова) ащеl эlты 
потартыйм потраl понтыя.

Михаил Степанович Тояров Ку-
нават муван 1910-мет таl-lуhан 
сэма питас. Ун Ляля вуйм по-
райн няlъяh пеlа йи таl lоват 
ус. Тувам юпийн, Ленинградский 
фронта китса. Уйт lор тыlащ 
яhмет хатаl 1941-мет таl вуш 
эlты лялясты питас. Блокада 
уlам сыс lув иса щи харан ля-
лясас. Шеhк шукаh па сормаh та-
хайн. Вантсаllы, хоты Ленинград 
вошаh хоятат няньlы омпсыlысат, 
йиhкlы уllыlысат, сорамlаl 
ёхтыlысат…
Михаил Степанович разведкайн 

ус па щишан непщат хоща ёхlаl 
пиlан китыlыса, матты «няlам» 
вуты ураhан. Лялясмаl сыс рущ 
ясаh шеhк яма моштаты па уят-
ты питсаllы. Яlап таl тыlащ 
соханты 1944-мет таl-lуh унты 
щита ус, непщат нюхаlмеl унты. 
Щи порайн хоl амтатlысат, 
мосаlтантысат, апаlтантысат. Куш 

2024-мет таl Россия Президент 
Владимир Путин партам щиран 
семья Таlа постаса. Ямалан няв-
рэмат Таlа, щимащ номас губер-
натор Дмитрий Артюхов понас.

Няврэм сэма питты щиран 
Ямал УрФО lоватан 2023-мет 
таlан оlаh тахая этас, хон мувев 
lоватан няlмет тахайн. Таl сыс 
вет щёрас моlтас няврэм сэма 
питас. Округан 16 щёрас моlтас 
ар няврэмаh семья уl. 
Няврэм тайты семьяята маты 

нётопсайт: 
•Соцзащита мохты 30 нётопса 

верман уl. Щит няврэм сэма пит-
ты порайн маты охат, электрон-
ной сертификатат сох па lэтот 
lутты ураhан, щутщаты харата 
яhхиlыты юш па хот митаlаты 
вер, уlты хот сахат сохаптаты 
щир. 
•Кимет няврэм сэма питты 

порайн региональной маткапитал 
150 щёрасан маlа, хуlмет па 

щи юпи няврэмат ураhан – йи 
миллион шуп. Щи охат муш 
яммаlты щира ищи посатты 
рахаl.
•Кашh аhки, няврэм сэма 

питты юпийн, «Малышу Ямала» 
сохаh lаращ вуl, щита 50 моlтас 
турамсот пормас уl. Хой lаращ 
ант ки вуl, 32 щёрсаh серти-
фикат ёша паятты верытаl па 
няврэма мосты сох lутты.
•Веlщи яха манам касlыты 

семьяйт «чумовой капиталан» 
маlайт – щита нюкет, улат, кур 
уl. Хот lонщты пормасан иса 
маlайт. Там хатlатан 245 семья 
щимащ нётопса вусат.
•Федеральной па региональ-

ной программа «Молодая семья» 
онтасан рахаl хот мощатты, 36 
таl унты ювам хоятат ураhан 
рупитаl. Ар няврэмаh семьяйт 
хот омасты кеша мув вуты 
верытlат, муй па охна вуты па 
хот lутты, муй па ипотека ху-
ратты.

•Ар няврэмаh семьяйт хуlам 
таl йи пуш верытlат щутщаты 
сахат компенсация вуты. Туняl 
800 семья охна мийlыса. Хой 
камн няврэм тайl, мощатты охеl 
щит эlты lойl.
•Ар таl ияха уlты мохет 

охна мойlаlайт. Туняl 300 
семья 50, 55, 60, 65, 70 таl 
яха уlтэl ураhан мойlаптасайт. 
2020-мет таlан Дмитрий Артю-
хов щимащ вер партас. Хоятат 
камн таl яха усат – щи арат 
щёрасан маlайт.
•Мет ванан тайты вер – 

щит льготной авиабилетат ар 
няврэмаh семьяйт ураhан. Щи-
мащ нётопса 2019-мет таl вуш 
эlты рупитаl, аратаlан 80 
моlтас щёрас билет lутман ус. 
Йи пелка манты юшеl 2500 
соlкувая хойl.
•Ар няврэмаh семьяйт газ 

хотэl унты туты ураhан ин 250 
щёрасан маlайт. 39 семья щи-
мащ нётопса вуйlысат.

•Веlщи яха манам хоятат, 
тумтак няврэм тайты ураhан, сер-
тификатан мойlаlайт. Щи нэпек 
тайман леккаратан артаlаlайт, 
няврэм тайты верытlат муй 
антом. Туняl 1,5 щёрас хоят 
щимащ нэпек ёша хоlапсат.
•2009-мет таl эlты «Материн-

ская слава Ямала» меваl пос 
шитты нэhат 250 щёрасан ма-
сайт. Хой няl па аршак няврэм 
туhа щира энмаlтас. 15 таl сыс 
292 нэ щимащ нэм мощатас.
•Ох нётопса тумпийн «Семья 

Ямала» нэм мощатты рахаl. Ту-
рамсот касапсаята пиlтащиман, 
яh таl сыс 385 семья щимащ 
нэм тайl, 54 регионан нох пи-
тас, 9 – всероссийской касап-
саятан.
Аhкет Хатаlан, ащет Хатаlан, 

Международной семья хатаlан, 
Международной няврэмат хатаlан 
хоятат аратаlан касапсаята пиl- 
тащиlат, хотаh хоятlаl пиlан 
пора хайиlыlат.

Ащем шукаh па сормаh 
 тахайн лялясас

Семья Таlэв ёхтас, яlап верат постас

хой ат ус: икет, имет, няврэмат, 
соlтанат – хоl йи мув хоятат.
Юхат Прибалтикая китса. Щит 

эlты ийимеlа потартыйс: «При-
балтика муван уlмеман, ёхан 
шоппи нормна вуншмев порайн 
йи ханты ху пиlан уйтантсам 
– Гавриил Трофимович Толба, 
нийlхус таl lоват похлэhки. Щи 
порайн мин шеhк аматсаман! Па 
мир кутан, кушкепа ханты ху 
шияlасам! Гавриил потартыйс: 
«Щикем непщат эlты паllам!» 
Ма па lувеl ястаlам: «Наh аl 
паlа! Муh lувиlаl нюхаlаllув!» 
Вантlэм, йи хуем lыпеl атом, 
сэмъйиhк эсlыйl. Мосаh щи по-
райн хонна, lув хатаllаl 
тарамман усат. Ма lувеl 
па ант вантысэм».
Уйт lор тыlащ яhмет 

хатlатан 1945-мет таl-
lуhан Прибалтика эlты 
Ленинград воша ёхтас. 
Щита таlкем ус, Ленин-
град вош яlпа омасты 
юр па щём мосас.
Ас нопатты тыlащан 

яртъяhмет хатаlан 1946-
мет таl-lуhан Ляль эlты 
ёхи ёхтас. Щи порайн хув таl 
тови ус. Муши вош каlнаhан 
lойс, lавlасас, мосаh матты 
хоят пиlан Кушавта, муй па 
Саhхамкурта манаl. Каlнаhан 

уlмаl сыс Алексей Тихо-
нович Тояров Саhхамкурт 
эlты ёхтас, портун кур-
та туты ураhан, па lув 
пиlаlан щи ёхи манас.
Хоты ястаl Галина Ми-

хайловна: «Ма 1967-мет 
таl-lуh унты ант уйтсам, 
ма ащем Ун Ляльн ус. Lув 
антома йис унт lор тыlащ 
lапатхощъяhмет хатаlан 
1965-мет таl-lуhан. Ма ки 
уятсэм – лялясас, аl па 
lувеl инщасысэм. Антома 
ювмаlан ма яh таl lоват 
усам.

Ащем антома ювмаl юпийн, 
аhкем няврэм ох ураhан нэпекат 
акатты питас. Lув пиlаlан утхота 
яhхсам. Ёхи ёхатмев юпийн lув 
нэпекат ким таlас. Ма ястаlам: 
«Щит хой нэпекат?» Вантlэм: 

моlты пищмайт, карточкайт. 
Аhкем манэма ястас, ащем 
лялясыйс. Lув нэмоlты по-
райн щи вер эlты ант по- 
тартысhан. Ащем шеhк ям 
хоят ус, нэмоlты хоята атом 
ясаh ант ястыlыйс, атом ант 
верыlыйс».
Там лопса муh потар йи 

Аллина Тоярова ханшам потрат

хоят эlты поныlысув, хой Ун 
Ляльн ус. Па ишан хоятат па 
каншlув, хой нумlаllы, муй па 
хуllысlы ун овращаl, акеl ляльн 
уlам щир эlты. Нын ищи потар 
китаты.



  Газета №4 (1203) Lапат хутмет (суббота). Яlап таl тыlащ (январь) 27-мет хатl 2024-мет таl4

Шоши мир хоятlув Асов куртаh тус нэhие

Альбина Тырлина ханшам потар

Там лопасан потрэм Асов 
куртаh тус нэhие эlты 
туlам. Сит – Наталья 
Яковлевна Шульгина 
(Тарасова). Lув хорам 
паркан эlты посат, сэвам 
вайт, шашкеlат, няврэ-
мат lуматты сохат сэваl. 
Ёх, нэhат па няврэмат 
ханты ернасат ёнтаl. 
Хорам хорат вераl – 
вантты умась. Округеван, 
районан манты вантоп-
саятан па уйтантопсая-
тан касаl, умась верты 
рупатайlаl этаlтыйl. 

Уlты рут мувием 

Наталья Яковлевна манэма lув 
эlтэl па верты рупатайlаl эlты 
потар тус: «Ма Асов куртан сэма 
питсам, энамсам, утаlтысам. Ин тата 
уllам па рупитlам. Ашкуlа етшамем 
юпийн Хон Петра вошан ай няврэмат 
пиlан рупитты воспитателя, педагог-
психолога утаlтысам, ёхlы йисам. 
Яhкем таl ашкуlайн рупитсам, рут 
ясhа няврэмат утаlтасам па ар хор-
пи пормасат верты кружок тусам. 
Си юпийн утхота рупитты вохсайм. 
Катхосьяh таl сита воlаh специали-
ста уllам». 

Аhкем-асем шуhат

Тус нэhие рупатайlы омасты ант 
верытаl. Аhкеlан-асеlан няврэмlаl 
ай пора эlты рупатая утаlтасlан. 
Семьяеlан яh няврэм ус. Аhкеl-
асеl эlты потартас: «Аhкем шуhат 
– Анна Петровна Тарасова (Отша-
мова). Уlмаl сыс садикан няняя 
па lэтот каварман рупитас. Аhкем 
тус нэhа ус, вой сох пиlан рупитас, 
куртан уlты хоятlува буркайт ёнтас. 
Иса рупитас, ситы нопсэман хасяс. 
Аhкев-асев пеlая вантман, муh хоl 
моlты верlув. Опиlам хоl сэвты, 
ёнтасты хошlат. Яйlам па апсем 
хот воlан энмаlты вой тайlат, торн 
сэварlат, хуl веlман уllат. 
 Ащем шуhат – Яков Гаврилович 

Тарасов, рыбозаводан рупитас. Катра 
порайн сит ун организация ус, хоl 

рыбозавода lуhтассат – садикан, 
ашкуlайн рупитты, хот омасты ёх. 
Хоятат хуl веlсат, мис пусты хота 
торан сэвартсат, юх lэсятсат, хот 
омассат. Муйн партсайт – сит вер-
сат. Асем шеhк пормасат верты хо-
шас: ай хопат, lохат, lоваh ухlат, 
ёlан мосты пормасат. 
Аhкем-асем уlты сыс вой тайсаhан: 

lоват, мисат. Хасям таlан туп Олег 
яем lоваl нох вусlы. Си арат таl 
вой энмаlтысув, муh ёра мисъйиhк 
йинсьсув, мисъйиhк lэтот, нёхи 
lэсув. Мосаh па хоlна вой 
энмаlсув. Утхот пар-
там сирн, воята 
курт хуват яhхты 
ант рахаl, атэl 
тахайн тайты».

Тус нэhиев рупатайl тумпийн вератты пеlа самаl шеhк 
хошийl. Ай пора эlты сэвты, ёнтты питас. Сит эlты мет 
умасьlыман потартас: «Хун ашкуlайн утаlтыты етшасам, швея 
аттестат тайсам. Утаlтымем порайн, куртаh хоятата штормов-
кайт, осам хырат, lаhкасты lуматты сохат, няврэмата кащат 

ёнтсув. Хун ашкуlайн рупитты пит-
сам няврэмат ёнтты, сак каратты, 
сэвты утаlтасlам. Ин манэма ёнтlам, 
хоятат инсясты питсат, па хоятата 
пормасат ёнтlам, сэвlам. Ёмвош 
ханты хоятат тайты хорам ханшийн 
ёнтам ернасат, щашкан сахат ёнтты 
утаlтыlам. Наh моlты ки lэсятlан, 
наh си верlан. Куртан емаh хатlат 
верlув, вантопсайт lэсятlув. Ай кур-
тат lапкайн нэмоlты антом. Емаh 
хатlа моlты мойlаты мосаl, ёшан 
верам рупатаен мойlаlэн. Вантоп-
сайт верlув, форумата, уйтантопсаята 
яhхlам». 
Наталья Яковлевна, еllы пеlа 

хорам пормасlан вантопсаятан этаl- 
тыяlан, хошты верlана энамты няв-
рэмат утаlтыяlан.

Вератты пеlа самем хошийl

Ай ёl – тус ар Туса ёнтасты нэ 
верам айкеlат

Там йисн туса ёнтасты 
па верантты хантэт lэваса 
ищипа ант верытlан уят-
ты. Щи ураhан тамхатl 
тус ёl ёнтты нэ Раиса 
Петровна Загородняя (эви 
опращ нэмаl щирн, Рябчи-
кова) эlты мортаh айкеlат 
ханштыя вутщиlам. Щи-
каньща Суматвошан рупа-
таем щирн яhхмеман, lув 
пиlэlан уйтантысам па 
потрэмисам. 

Р.П. Загородняя (парта пелак 
сахат).

Сыр-сыр lув 
ёшlаlн ёнтам 
ернасlаl па 

хирlаl 

Тамхатl Раиса Петровна ёlан 
щутщаман сэма питам па айтэlн 
энмам Пухар куртаlан Суматвош 
районаlан уl. Уlапсайl хуватн 
шоши мират культура, якты-арыты, арсыр 
ханты lуматты сохат ёнттыя па пормасат 
верты тахаятан ус па рупитас. Мет оlаhан 
lув Нови саhхам вошан овас ёхат уlапса 
щират туты тахайн рупата тайс. Юхатшак 
па Суматвош район шоши мират хотъятан 
кущая ус па ищиты шеhк самаhа ханты 
муй охаль мирhан якты-арыты, йис пормас 
па ёнтасты верата катlасыман, кашh айшак 
па уншак вер туса lэщатас. Муй щирн 
катра рупитас, lувеl тата щи иньщассэм.
– Раиса Петровна, мата таl вушат эlты 

овас мир культура тахаятан рупитсан?
– Иса 1990-мет таl вуш эlты Нови 

саhхам районэв хоща «Мойпар як» нэмпи 
якты-арыты таха Семён Иванович Юхлы-
мов катра lэщатыйс. Муh оlаhан щи па 
яhхсув. Мосты порайн, ванта, ханты арат 
арысув, нэ якат туса яксув.
Щи тахайн аратэlан 10 хатнэху ус: няl 

ху па хут нэ. Ху хоятат па ар пелак иса 
lоhаlтоп якты-арыты щират арсыр мират 
еlпийн хорамаhа ванlтасат, муh – аl хан-
ты нэ якат яксув па уlты-хоlты щирlув 
эlты арат арысув. Сыр-сыр ай куртата па 
уншак вошата муh Югра мувев lоватн иса 
щи яhхсув. Юхат па Пулhават воша Ямал 
мува тутлисаюв, хота муh верам «Мой-
пар як» нэм тайты тахаев ищиты арсыр 
овас мир ёхlув кутн якты-арыты хотат 
хорасаhа ванlтас. Щаlта Ас хаlты тыlащ 
оlаh хатlатан 1993-мет таlн мет оlаh 
пуш па хон пелка вохсаюв. Щи таlатан 
«Мойпар як» тахаев Перник нэмпи ун 
воша Болгария мува яhхас па арсыр мират 

еlпийн якты-арыты хотат 
верас. Россия па сыр-сыр 
хон пелкат эlты славяната 
уlты хоятат, ванта, щи ияха 
ёхаттыя верытсат. Муh па 
щи ураhан вохсаюв, хоты 
«Мойпар якаh» якты-арыты 
тахаевн ху ёхlув лоhаlтоп 
як щират альтыя кутатн 
хоlыева тонты веншаh 
хорасат тайсат. Болгарат, 
ванта, щи таl пораятн «Лап 
ханятам веншаh ёхат» емаh 
хатl lый кутэlн порыlысат. 
Шеhк яма па самаhа муh хан-
ты якlув-арlув арсыр миратн 
ошаhа версайт. 
– Наh ям ар таl сыс сыр-

сыр ханты lуматты сохат 
ёнтlан па арсыр пормасат 
туhа щира па умща lэщатlан, 
щимащ верат эlты матты айкеl 
муhева тува.
– Ёнтасты вер – мет самаhа айтэlн 

тайты верэм. Аhкем катра порайн етна 
пелка иса ёнтасас. Ма ищиты lув пуhlаlан 
омасlам па моlтэт ёнтсам. Щаlта вантсам, 
муй щирн вой сохат lэпта татаlтыя па 
муйсыр сох эlты муй ёнттыя.
Тата ма вутщиlам ястатыя, хоты Су-

матвош районаh шоши мират хотъятэван 
хуlамкем таl сыс ма ёшhаlаман ёнтам па 
туса верам соткем арсыр ханты нэ lуматты 

сохат, пормасыет вантопса 
щирн lэщатман тамхатl 
унты тайlайт.
Щит иса ханшийн эв-

там нуй сахат, нэ муй 
ху ернасат, посат, нират, 

паннэ па сорт сох эlты 
ёнтам хирыет, тутщаhат, сак 

эlты картам турлопсат, тутхотат 
верман уllат.
Там таlн охаль нэhат тайты нуй сах па 

ёнтсам. Щитэм ёнттыя еша кеншак ус, 
ванта, ханты нэhат сах хоща аршак ханши 
эваттыя мосаl. Щи ураhан, щи муh нуй 
сахlув тащаhшакат па хорамаhшакат кашh 
пуш вантасlат.
 

Владимир Енов ханшам потар

Ханты нэ нуй сахhан.

Литература лопас

Ай пора уlапса
Пётр Ефимович вуlы шавиты 

па хуl веlпасlаты хоттэlан 
сэма питас. Уlмеl хуват шеhк 
нушая усат. Хут таlа ювмаl 
порайн, Обдорск вошан мис-
сионерской приюта маса. Щита 
lув хорпеl шукащты няврэмат 
пиlан игумен Иринарх Шема-
новский ёша питмаlан, ханшты 
па lуhатты утаlтаса. Иван Се-
мёнович Шемановский ханты па 
ур хоятат грамотая утаlтатыя 
шеhк ун рупата верас. Обдор-
ской инородческой пансионан 
няврэмат мет оlhа рут 
ясаhан, кимет таl рущ 
па рут ясаhан, хуlмет 
таl па иса рущ ясаhан 
утаlтасайт. 
Юхат, вет хоят Тоболь-

ской губерния Успенской 
волость Зырянка курта 
еllы утаlтыты китсайт. 
1907-мет таlан утаl- 
тыты вер сохаптаты 
ох ант тайман, няврэ-
мат ашкуlа эlты пуhlа 
воштаlайт. Щиты Пётр 
Хатанзеев яhкем таl мит-
хуя рупитас. Хота муй 
рупата уl тохи манаl, 
lуhан хуl веlпасlаман 
ус, таlан пормасат lуhтас 
па йиhк тувман рупитас.

Утаlтаты хоята 
рупитты таlат

 Имоlтыйн утаlтаты ху Геор-
гий Иванович Артеев пиlан 
уйтантыйl, маты хоятаl, уlмаl 
хуват, иса ям номасан нумман 
тайсаllы. Няврэмат утаlтаты 
хоята утаlтыты китса, утхот 
нэпекlаl lэщатты нётса па щи 
пора эlты Пётр Ефимович Ха-
танзеев хоятат утаlтаты хоята 
рупитты питас.
1926-мет таlан Топоl вош овс 

муватан хоятат ханшман яhхас. 
Кат таl кем ханты па ур ясаh 
мийман Топоl вош педагогиче-
ской училищайн рупитас, щаlта 
па Ямал мув народной образо-
вание хота инспектора па мето-
диста рупитты манас. 1939-мет 
таlан Хон Петра вошан Овс мув 
няврэмат утаlтыты институт 
етшаптас. Воlаh Ляль етшаты 
еlпийн Ёмвош педагогической 
училищайн рупитас, юхат па 
Пулhават педагогической учи-
лищая рупитты китса.

Ясаh пиlан рупатайl 
шеhк самаhа тайсаllы

Рупитмаl порайн, ур ху 

 Рут ясhаl самаlан тайсаllы   

lухсаl Иван Ного пиlан шеhк 
ванан ус. Монщат, потрат акат-
ман Ямал мув хуват пиlаhа 
яhхсаhан. Олаh литературной 
объединение хоща яха lоhман 
усhан. Ур, саран па ханты 
ясhатан яма потарман «Красный 
Север» редакцияйн па ур ясаh 

« Н я р ъ я -
на Нгэрм» 
газетаятан 
рупитас . 
Р С Ф С Р 

Академия педагогической наук 
НИИ национальной ашкуlа 
внештатной сотрудника па 
lуhтасас.
1930-мет таlан 

оlаh ясаh утаlтыты 
книгайl хот питара 
ханаlты обои нэпекан 
ханшиlысlы. Хан-
шам букваряl хоята-
тан ин там хатl унты 
хоlна мосман тайlа. 
Юхат щи нэпекаl 
Lорвош хантэт ясhа 
па понтсаllы. А.С. 
Пушкин «Дубров-
ский», «Хуl веlты 
ики па сорнеh хуl 
эlты монщ», Мак-
сим Горький ханшам потар 
шупат, Советской Союз Воlаh 

ар, Д.А. Фурманов «Ва-
силий Иванович Чапаев» 
lуhатты нэпек, Тарас 
Шевченко lуhтарат рущ 
ясаh эlты ханты па 
ур ясhата толмащсаllы. 
Щиты толмащтаl эlты, 
lув номсаlа ёхатты мон-
щат, lуhтарат, потар 
шупат ханшты питас. 
«Ой» («Счастье») ханшам 
йис потраl нарасlыты сыйн 
понтсаllы.

2024-мет таlан яlап таl тыlащ хольмаh пеlа 
ветмет хатаlан Пётр Ефимович Хатанзеев сот 
хольмаh таlа йис lуlан. Lув 1894-мет таlан 
сэма питас па 1970-мет таl унты ус. Там хоятэв 
мет оlhа Пулъёхан хантэт ясаh нэпека ханшты 
щира lэщатас.

Ханты па 
ур ясаhан 
ханшам 
потрат

 
Пётр Ефи-

мович уlмаl 
хуват иса рут 
ясhат пиlан 

рупитас. Ар ошаh потрат ханты 
па ур ясаhан ханшас. Ай няврэ-
мат кеша ханты ясаhан ханшам 

«Букварь» этмаl юпийн, 1955-
мет таlан яlпа lэщатса. Кат 
таl хащам юпийн па яlаптаты 

вутщисlы, туп мосты рупата 
верты хоятатан ястам ясhаl 
ант хуlса. «Русско-хантыйский 
словарь» книга шеhк lэщатты 
lаhхаса, уlмаlан ар ясаh ош 
пайтты щира карточкайт хан-
шас. Щи ун рупатайl мир хоят 
сэма па ант этас.

Иса нумман тайlа 
Кина верты па lуhатты нэ-

пек ханшты хоятат, утаlтыты 
няврэмат, М.В. Ломоносов 
нэмпи МГУ географической 
факультет учёной икет-нэhат, 
потарlаl толмащты нётапса 
вохсат. Пётр Хатанзеев кашh 
хоят пеlа самаh ус, иса нётас. 
Хон мув хуват ант уятты хоя-
тат ханты па ур хоятат уlапса 
эlты lуhатты нэпекат вохман 
потар айкеl Пётр Ефимовича 
китыlысат. Нётапса ханшты 
нэпекlаl акатман па шавиман 
тайсаllы. Кашh письмайl хоща 
ёхlы китам потраl па хатl пос 
ханшман тайс. 
Ямал мувеван П.Е. Хатанзеев 

иса нумман тайlа. Ашкуlаятан, 
няврэмат рупата пеlа утаlтыты 
хотатан утаlтаты хоятат энамты 

няврэмата иса потарlат, 
муй хорпи ясаh туты ям 
хоят муh тайсув, окруж-
ной телевидение хоща 
нёхты хорат вантты, 
газета лопсатан, нэпек 
шавиты хотатан lув 
уlапсайl эlты lуhатты 
рахаl. И.С. Шеманов-
ской нэмпи катра пормас 
шавиты хотан ин там 
хатl унты lув ёшаlан 
ханшам нэпекат, кни-
гайт, хорат шавиман 
тайlайт. 

Зоя Куртямова 
ханшам потар

Тус ясаh – тус потар

Кат апы осhан, вуl па ай. Ай апэl хорасаh, 
вуl апэl хорас сэhк ант тайс. Ай апэl вуl 
апэl хоща нёхамтас па лаваl:
– Апые, ма манта lытlам.
– Хол наh манта lытlан?
– Сэмlам холащ вантlат щийщ манlам. 

Касlы манэм, самамна щиты атам. 
Манас, состаl эваlт – щикем хорам хысаh 

ёс хоща ёхтас. Щи сосас, щи сосас щи ёс 
хуват, lыта lытта питас. Номасl: «Итта 
lыlам па алhищ манlам».
Тут верты юх акатта питас. Lыйм аhкаl 

сыяlас, хощ сукатсаllы, щи курамна 
холlаllы, мув иlпи эваlт хой ки потарттаl 
щатl:
– Хойна кор турпайм хощ сукатса? Ты 

юва!
Мув иlпина лоhас, щита юх хат lыпина 

Порныh ими. Ныhна инщисlа:
– Манэм хойта эсаllэн?
– Хоя, топ кор турпайм парта lэщаты, 

тутъюх тува, йиhк тува, хатхарlам люхыта 
па lытыт каварта.
Lув кор турпа парта lэщатсаllы, йиhк 

тус, хатхар люхытас.
Порныh имина инщасlа:
– Мала мувlан вантта сосlан, щимащ 

хорасаh эвийи?
– Сэмlамна хол туlайм, курlамна хол 

туlайм па щиящ сосlам. 
– Па алhищ манlан?
– Манlам щи.
Наh манэм ям версан, ма наhен па ям 

верlам. Халэват ёс хуват мантэнна, ёсан 
катныщ манl. Наh па сам пелканна олты ёс 
хуват мана. Щиты состэн эваlт карра ам-
пар хоща ёхатlан. Щи лоhа, щита lаращат 
лайlат – сарнеh па хулеh. Наh мет ялта 
лайты, мет атам lаращ вуя, сарнеh аl вуя. 
Парта соста питтэнна, щита lаhкет па нохар 
lэтнэhат увта питlат: «Эттантыя муhев, мала 
хорпи наh осан!» Наh па щиты щи соса, парта 
аl ванта, lув пиlыlаlна аl па потарта.
Алаhсахатты йис, итта ныh манас. Хув со-

сас, ван сосас – кат ёс хоща ёхтас. Lув сам 
пелкаlна олам ёс хуват манас. Вантlаllы, 
ор кутна ампар лайl. Лоhас, щита lаращат 
лайlат – сарнеh па хулеh. Lув мет ялта 
лайм карра lаращ вус. Парта сосмас, но-
хар lэтнэhат па lаhкет lувеl нэhху турна 
увlат:

Кат апы па Порныh ими
– Эвие! Ванта муh пеlэв эттантыя, 

мала хорпи наh хорасаh осан!
Lув йи ясаh ант лавас, алhищ манl. 

Имосайна Порныh ими хатна ёхтас, 
лаваlсаllы хоты яhхас.
– Ям щи, пармем щирна вермен. 

Юхы ёхаттэн юпина, lаращ асман 
иlпина поны, нэмоттыт эlты аl 
лава.
Юхы ёхатмаl юпина, апэl 

хоща ант па лоhас, мохты 
иl хойс. Алаhсахат, холман 
тайlаlы, хойна кепа щи 
вератlа:
– Нох киlа, ма lыта 

lытlам.
Lув номасl: «А-а-а, хой 

щит па?»
Нох лайс: щимащ хорасаh 

энамты ях амасl. Нох амтас, 
щикем хорасаh ях мощатмаl 
ораhна, апаlтыllы, мас- 
тыllы. Lытыт кавартас, 
lапатсаllы. Вуl апэl 
кор турпа эваlт посаh 
сыяlас па щита нёхам-
тас, инщисlаllы:
– Хата наh щимащ хорасаh 

ях мощатсан?
Lув лаваl:
– Мана Порныh ими хоща, 

lув наhен аса лаваllаllы 
мала верта масl.
– Мийи манэм там ях!
– Анта, ант маlэм!
Кутармата питсаhан. Вуl апэlна 

ловатlна хощ кунсса. Ях, ай эви 
аратыта питсаllы:
– Ищи па наh пиlэнна олта ант 

питlам, тохы мана.
Манас вуl апэl, еса олман 

паякщата парта ёхтас. Щи пора 
эваlт ай апэl ях пиlна яха олта 
питсаhан.
Вуl апэl ищи манас холащ 

сэмlаlна туlа. Хув сосас, ван 
сосас, хысаh ёс хоща ёхтас. 

(Еllы па уl)

Галина Яковлевна Худи (Климова) 
Зелёный Яр эlты потартыйм монщ

Вера Климова нэпека ханссаllы 

Марья Андреевна

Хащам таlан кат 
тыlащ сыс «Ма ясhем юраh 

па тащаh» нэмпи конкурс верыlысув. 
Ветъяh пеlа няl рупата китман уса. Lув 

кутэlан туп хор, няlьяh пеlа няl.

Китам потрат па хорат эlты ныlа, хоты няв-
рэмат па ун хоятат рут мувеl, ханты мир уlапса 
щирэl па ясhеl шеhк мосман тайlэl. Ун хоятат, хой 
няврэмlаl партыlысат конкурса пиlтащтыя, ун онтас 
туlат. Щишан там уlапса щирэв ант хурlаl па еllы 
манты питаl.

Китыlыйм хорат па потрат «Lух Авт» газетайн, 
па щи тумпийн https://vk.com/public160896507 па 

https://ok.ru/group/55104233996390 хоща вантты 
рахаl. 

Аллина Тоярова 
ханшам потар

Конкурса хорат китыlысув, 
мира рупатайт этаlтысув!

Хор: Максим 
Паршаков


